
Le téléphone 

Le téléphone, ç'â ïn sâcré !'util. En djâse tchi vos et en vos ô dains le monde entie. 

E m'en svint, i étôs aidon ïn ptét bouebat, tiaint è l'aivïnt inchtallaie le permie téléphone è Berlïncot. C'était di 
temps de lai permiere diérre. E l'aivïnt botaie tchi le pére Sauter, le botchie, çtu qu'aivait ci véil tchvâ, le Bijou,
ïn tchvâ que tchaimpait les tchaimbes è gâtche, è droite, tiaint è ritait : en airait dit qu'è dainsait lai polka ...

Quéques djos aiprés, voili le Basile de lai pochte que trove le pére Florian qu'était en train de tchaipujie des 
aivains ou bïn de lai maîniere, i ne sais pus, po en faire des belles biaintches crates po allaie és aiméres. 

- Dites-voi, pére Florian, vos y comprente âtye en çte neuve machine qu'ê l'aint botaie tchi le pére Sauter? 

- Le tèléphone ? dié le pére Florian. 

- Eye, le téléphone. moi i n'y comprends ran. Ce n'â pe possibye. E diant qu'en peut djâsaie ci, è Berlïncot, et 
qu'en nos ô djünqu'è Baîle. Le tiudies-vos ? 

- Mains bïn chur, Basile. 

- Nom de mai vie, i vorôs bïn saivoi cment çoli peut se faire ! 

- Ecoute, Basile, t'és in tchessous, ou bïn ?

- Eye, mains i ne vois pe ... 

- Aittends : s't'aivos ïn tchïn que feuche long dâ ci djünqu'è Baîle ... 

- Mains è n'y en é pe ! 

- Bïn chur qu'è n'y en é pe ; mains s't'en aivos ün, tot long, tot mïnce. Te y mairtches tchu lai coue è Berlïncot, 
voé â-ce qu'è: breuye ? 

- Mains è Baîle, paidé. 

- Eh ! bïn, te vois, le téléphone. ç'à lai mainme tchôse 

E l'était malïn le pére Florian et è l'aivait péssaie nonante ans .

Le Vadais 


